
DOI 10.48612/IVRRAN/26af-x1xd-r7z3 � Ц. Энхжаргал (Монгол Улс) 

ТАВАН  ЖИЛИЙН ТӨЛӨВЛӨГӨӨГ САЙЖРУУЛАХ АСУУДАЛД 
ХОЛБОГДОХ БАРИМТЫН ТОЙМ

(Монгол Улсын Үндэсний Төв Архивын материалаар)

Энэхүү илтгэлд, БНМАУ-д хэрэгжүүлсэн таван жилийн 
төлөвлөгөөнүүд, тэдгээрийг сайжруулах талаар авч хэрэгжүүлсэн арга 
хэмжээнд холбогдох баримтуудын тоймыг өгөхийг оролдов. Эдүгээ  
Монгол Улсын Үндэсний Төв Архивын Түүхийн баримтын архивт  Улсын 
төлөвлөгөөний комиссын  1923-1990 оны үйл ажиллагаанд холбогдох эх 
баримтууд нийт 10 дансны 5496 хадгаламжийн нэгжид хадгалагдаж байна.

Тэдгээрээс, төлөвлөгөө сайжруулах оролдлогуудын талаарх 
баримтуудыг сонгон авч,  

1.	 Төлөвлөгөө боловсруулахад авсан зөвлөмж, заавар 
2.	 Аймаг, сумдын төлөвлөгөөний ажлыг сайжруулах арга хэмжээ 
3.	 Төлөвлөгөөнд зохицуулалт хийсэн тухай зэргээр ангилан үзэв. 
Чингэхдээ, Улсын Нэгдсэн төлөвлөгөөг боловсруулах талаар ЗСБНХУ-ын 

Улсын Төлөвлөгөөний Хороо, мэргэжилтнүүдээс авч байсан санал зөвлөмж, 
тэдгээрийн үндсэн дээр төлөвлөгөөнд оруулсан зарим өөрчлөлтүүдийг 
тодруулж, төлөвлөлтийн хамгийн доод нэгж болох аймаг, сумдын төлөвлөгөөг 
сайжруулахад улсаас хэрхэн анхаарч байсныг онцлов. Мөн, БНМАУ Эдийн 
засгийн Харилцан туслалцах Зөвлөлд элссэний дараагаар тус улсын таван 
жилийн болон хэтийн төлөвлөгөөг социалист бусад орнуудтай уялдуулан 
зохицуулах болсон зарим баримтыг судалсан болно.  

Түлхүүр үг:  Бүгд Найрамдах Монгол Ард Улс, Улсын төлөвлөгөөний 
комисс, төлөвлөлт, таван жилийн төлөвлөгөө  

 Энхжаргал Цэвэгдорж  

ОБЗОР  ДОКУМЕНТОВ ПО ВОПРОСУ  О 
СОВЕРШЕНСТВОВАНИИ  ПЯТИЛЕТНИХ ПЛАНОВ 

(По материалам Центрального Национального Архива Монголии)

В настоящем докладе предпринята попытка дать обзор документов 
о  пятилетних планах МНР, и связанным с ними вопросам об их 
совершенствовании. 

Ныне, в Архиве исторических документов ЦНА Монголии  хранятся 
документы о деятельности Государственной плановой комиссии МНР 
за период с 1923 по 1990 гг. в 5496 единицах хранения. Из этого пласта  
документов,  в докладе рассмотрены в основном, материалы о попытках 
улучшения  планов, которые могут быть разделены на  1.Рекомендации 
и указания, полученные при разработке плана, 2. Меры по улучшению 
работы по составлению планов аймаков и сомонов и 3. Корректировки, 
изменения,  вносимые в план. 

При этом, автор стремился показать и уточнить рекомендации 
и предложения, полученные от  Госплана СССР и специалистов 
при разработке Единого государственного плана МНР и изменения, 
внесенные на их основе в Госплан. Также  было подчеркнуто, какое 
внимание государство уделяло совершенствованию планов аймаков 
и сомонов — низших единиц государственного планирования.  Были 
изучены также документы о координации  пятилетних и перспективных 
планов страны  с другими социалистическими странами по по 
вступлению МНР  в Совет Эконономической Взаимопомощи .

Ключевые слова: Монгольская Народная  республика, 
Государственная Плановая Комиссия, планирование, пятилетние планы 

Манай улсын нийгэм эдийн засгийн удирдлагад дунд хугацааны 
төлөвлөлт (таван жилийн төлөвлөгөө) нэвтэрсэн асуудал бол ХХ 
зууны Монгол улсын түүхийн салшгүй нэгэн хэсэг бөгөөд төлөвлөлт 
нэвтэрсний үр дүнд улс төр, эдийн засаг, нийгэм соёлын түвшинд 
өөрчлөлт гарч, бүтээн байгуулалт амжилттай өрнөсөн юм. Энэхүү 
илтгэлээр нийгэм эдийн засгийг таван жилийн төлөвлөгөөгөөр удирдаж 
байсан жилүүдэд ЗСБНХУ-ын социалист эдийн засгийн загвар 
БНМАУ-д хэрхэн, ямар үе шаттай нэвтэрснийг тодорхойлох боломжтой 
хэмээн үзэв. 

1946 оны 9 дүгээр сард МАХН-ын Төв Хорооны Улс Төрийн 
Товчоо, БНМАУ-ын Улс ардын аж ахуй ба соёл боловсролыг хөгжүүлэх 
анхдугаар таван жилийн төлөвлөгөөг зохиох тухай тогтоолыг гаргаж, 
цаашид улс орныг таван жилийн төлөвлөлтөөр удирдах болжээ. 
БНМАУ-ын хувьд, 1948-1952 онд “Чойбалсангийн нэрэмжит анхдугаар 
таван жилийн төлөвлөгөө”, 1953-1957 онд “Улс ардын аж ахуй, соёлыг 
хөгжүүлэх хоёрдугаар таван жилийн төлөвлөгөө”, харин 1958-1960 онд 
“Улс ардын аж ахуй, соёлыг хөгжүүлэх гурван жилийн төлөвлөгөө”-г 
батлан хэрэгжүүлжээ. Энэхүү гурван жилд хөдөө аж ахуйг нэгдэлжүүлж, 



Монголчуудын соёлын өв: гар бичмэл ба архивын баримтын цуглуулга - VI 293

ардын аж ахуйтны малыг нийгэмчилж, өмчийг улсын мэдэлд авснаар улс 
ардын аж ахуйн бүх салбар социалист эдийн засгийн хэлбэрт шилжсэн 
байна. Үүний дараагаар 1961-1990 он хүртэл Нэгдсэн төвлөрсөн 6 
удаагийн таван жилийн төлөвлөгөө хэрэгжсэн юм. Анхны төлөвлөгөөг 
боловсруулах төслөөс эхлэн БНМАУ-ын хувьд бэрхшээл тулгарч, тухайн 
үеийн ЗСБНХУ-аас төлөвлөгөөний талаар зөвлөгөөг авч, өөрийн орны 
онцлогт тохирсон төлөвлөгөө боловсруулахын тулд хэд хэдэн удаагийн 
засвар хийж байсан баримтууд олон байдаг. 

Тухайн үеийн төлөвлөгөөний удирдлага, төлөвлөгөөт хөгжилтийг 
хангахад Улсын төлөвлөгөөний комисс (цаашид УТК гэж товчилно) 
онцгой үүрэгтэй гүйцэтгэжээ. Тиймээс, эдүгээ таван жилийн төлөвлөгөө, 
түүнийг зохиох, төлөвлөх, батлах, гүйцэтгэх, хянах бүхий л үйл явцыг 
тодруулахад Монгол Улсын Үндэсний Төв Архив (цаашид МУҮТА 
гэж товчилно)- т хадгалагдаж буй УТК-ын хөмрөг хамгийн чухал эх 
сурвалж болох юм. Тус архивт 1923-1990 оныг хүртэлх үед хамаарах 
Улсын төлөвлөгөөний комиссын үйл ажиллагаатай холбогдолтой нийт 10 
дансанд 5496 хадгаламжийн нэгж хадгалагдаж байна. 

Эдгээрээс илтгэлийн хүрээнд төлөвлөгөө сайжруулах оролдлогуудын 
талаарх баримтуудыг нийтэд нь шүүж үзвэл дараах байдлаар хувааж үзэх 
боломжтой байв. 

1.	 Төлөвлөгөө боловсруулахад авсан зөвлөмж, заавар 
2.	 Аймаг, сумдын төлөвлөгөөний ажлыг сайжруулах арга хэмжээ 
3.	 Төлөвлөгөөнд зохицуулалт хийсэн тухай зэрэг болно. 
Ийнхүү ангилах болсон учир нь, төлөвлөгөөний удирдамжийг намын 

их хурлаар баталдаг байсан ч батлахын өмнөх болон дараах үйл явцыг 
тэр бүр түүхийн бүтээлүүдэд дурдалгүй, орхигдуулж ирснийг тодруулах 
шаардлагатай. Тиймээс улсын нэгдсэн төлөвлөгөөг сайжруулах талаар 
олон арга хэмжээг хэрэгжүүлж байсныг зарим баримтаар нотлон 
харуулах нь чухал байна. 

МАХН-ын Төв Хорооны 1940 оны 12 дугаар сарын бүгд хурлаар 
БНМАУ-ын ард нийтийн аж ахуйн 31(1941) оны төлөвлөгөөний тухай 
н.Ю. Цэдэнбалын илтгэлийг авч хэлэлцэн тогтоол гаргаж, төлөвлөгөөг 
баталсан нь анх удаагийн улсын нэгдсэн төлөвлөгөө болж цаашид 
улс ардын аж ахуйг нэг жилийн төлөвлөлтөөр хөгжүүлж эхэлжээ. 
Дэлхийн хоёрдугаар дайнд ЗХУ, АНУ, Англи тэргүүтэй холбоотнууд 
ялалт байгуулж, улмаар БНМАУ-ын тусгаар тогтнол олон улсын эрх 
зүйн үүднээс баталгаажсан нь улсын эдийн засгийг хөгжүүлэх таатай 
нөхцөлийг бүрдүүлжээ. БНМАУ болон ЗСБНХУ-ын хооронд жинхэнэ 

тусгаар тогтносон улсуудын харилцаанд үндэслэсэн анхны хэлэлцээр 
байгуулагдсан нь 1946 оны 2 дугаар сарын 27-ны өдрийн “Эдийн засаг 
ба соёл, боловсролын талаар хамтран ажиллах тухай хэлэлцээр” юм. Тус 
хэлэлцээрийн үндсэн дээр БНМАУ-ЗСБНХУ-ын эдийн засгийн харилцаа 
дайны үеийнхээс тайван цагийн харилцаанд шилжиж эхэлжээ. Энэхүү 
хэлэлцээрийг байгуулснаар манай улсын эдийн засаг соёлын хөгжлийг 
түргэтгэх найдвартай баталгаа болохоос гадна улс орныхоо дотоодод аж 
ахуй, нийгэм соёлын олон асуудлыг хэтийн төлөвлөлтийн дагуу явуулах 
шаардлага зүй ёсоор тавигдаж эхэлжээ. Тиймээс нам засгаас улс ардын 
аж ахуйг төлөвлөх, ЭЗХТЗ-ийн гишүүн орнуудын туршлагыг судлах 
тэдгээр орнуудтай эдийн засгийг хөгжүүлэх төлөвлөгөөг зохицуулах 
ажлыг гүнзгийрүүлэх үндсэн дээр төлөвлөх ажлыг боловсронгуй болгох 
арга хэмжээнүүдийг шат дараатай хэрэгжүүлж эхэлсэн байна. 

Төлөвлөгөө боловсруулахад авсан зөвлөмж, заавар: 1946 оны 9 
дүгээр сард МАХН-ын Төв Хорооны Улс Төрийн Товчооноос БНМАУ-
ын улс ардын аж ахуй ба соёл боловсролыг хөгжүүлэх анхдугаар таван 
жилийн төлөвлөгөөг зохиох тухай тогтоол гаргажээ. МАХН-ын XI их 
хурлаас тус орны нийгэм, эдийн засгийг хөгжүүлэх бүтээн байгуулалтыг 
таван жилээр төлөвлөн хэрэгжүүлэх зорилт дэвшүүлж, анхдугаар таван 
жилийн төлөвлөгөөний илтгэлийг сонсож, хяналтын тоог батлав.

БНМАУ-ын анхдугаар таван жилийн төлөвлөгөөг боловсруулахад 
ЗСБНХУ-ын төлөвлөгөөний байгууллагаас зөвлөгөө авах асуудлаар 1947 
оны 2 дугаар сараас 7 дугаар сар хүртэл Ю. Цэдэнбал ЗХУ-д ажиллажээ. 
Үүний дараагаар 1948 оны 8 дугаар сарын 24-ний өдөр БНМАУ-
ын Ерөнхий сайд маршал Х. Чойбалсангийн кабинетад анхдугаар 
таван жилийн төлөвлөгөөний талаар удирдах дээд албан тушаалтнууд 
зөвлөлдсөн байна. Тэд хэлэлцэхдээ, “...таван жилийн төлөвлөгөөний 
үндсэн чиглэл юун дээр байх ёстой гэдэг дээр ярих хэрэгтэй. Бид 
төлөвлөгөөнд орох зорилт, онцлогоос эхлэн дэс дараалан ярих хэрэгтэй 
байна. Энэ төлөвлөгөө бол бидний ерийн гаргадаг шийдвэртэй адилгүй 
болой. Энэ шинэ чухал, их ажил юм. Үүнд бид хийж чадах бололцоотой 
өөрийн улс доторх ресурс бэлтгэлийг дүүрэн ашиглахад чиглэгдсэн, тоо 
хэлэлцээгээрээ лав гүйцэтгэж чадахаар зүйл хийх хэрэгтэй. Учиргүй их 
тоо хэмжээтэй юм хийгээд дараа нь түүнийгээ гүйцээж чадахгүй бол 
тэр нь улс төрийн талаар муу дүнд учирмуй” хэмээн маршалаас хэлсэн 
байна [МУҮТА.ТБА. Х-8, Д-1, ХН-540, Х-12]. 

Тус зөвлөгөөн дээр урьдын нэг жилийн төлөвлөгөөний үед гарсан 
алдаа дутагдлыг мөн дүгнээд, тэдгээрийг таван жилийн төлөвлөгөөнд 

давтахгүй байх талаар нэлээд санал гарсан байдаг. Тухайлбал: Энэхүү 
хэтийн төлөвлөгөөг зохиохдоо үндсэн чиглэлийг заах болон төлөвлөгөө 
зохиох аргыг байгууллага орон нутгуудад заах, ...төлөвлөгөөг зохиохдоо 
өөрийн мэргэжилтнүүдээ хангалттай оролцуулах, төлөвлөгөөг 
хооронд нь нэгтгэж уялдуулан зохиох мэргэжилтэй хүмүүсийг урьж 
ирүүлэхээс гадна, төлөвлөгөөний улс төр, эдийн засгийн гол чиглэлт нь 
үйлдвэрийн хүчийг хөгжүүлэх, соёл боловсролыг дээшлүүлэх, өөрийн 
улсыг эдийн засаг, соёл боловсролын талаар хоцрогдсон байдлаас 
гаргах зорилготой байваас зохимуй. Ард түмний улс төрийн мэдрэлийг 
дээшлүүлэх хэрэгтэй. Ард түмний саналд тохируулан тэднийг хамт 
хийх явдал чухал байна. Мөн байгууллага, яамдад зөвлөгөө хийлгэж 
даалгавар өгөх хэрэгтэй байна” [МУҮТА.ТБА. Х-8, Д-1, ХН-540, Х-14] 
гэх мэтээр санал солилцжээ. Ийнхүү ЗХУ-д явж төлөвлөгөө зохиох 
туршлагад суралцах, дотооддоо олон хурал зөвлөгөөнүүдийг хийсний 
дүнд Улсын төлөвлөгөөний комиссоос БНМАУ-ын Улс ардын аж ахуй, 
соёлын хөгжүүлэх анхдугаар таван жилийн төлөвлөгөөний төслийг 
боловсруулж, нийт хөдөлмөрчдөөр хэлэлцүүлэн өргөн олны санал 
хүсэлтийг авчээ. 

Анхдугаар таван жилийн төлөвлөгөөг боловсруулж, ЗХУ-ын 
Төлөвлөгөөний комисст уг төслөө илгээсэнд, ЗХУ-ын Төлөвлөгөөний 
комиссоос бүлэг тус бүрээр хариу зөвлөмж ирүүлсэн байна. Тэрхүү 
зөвлөмжид Мал ба хөдөө аж ахуйн талаар зөвлөхдөө: Аймаг сум 
багуудад өгөх төлөвлөгөө хүснэгтүүдийн тоог бололцоогоор нь 
хорогдуулж тэдгээрт төлөвлөгөөний үндсэн бөгөөд шийдвэрлэх 
тоог өгөх, малаас гарах мах, арьс, ноос, сүү зэрэг зүйлүүдийн тухай 
тодорхойлолтыг төлөвлөгөөнд оруулан нэмэгдүүлэх, “Ардын орлого”-
ын хэмжээг тодорхойлох ба бодож гаргахын тулд мал аж ахуйгаас гарах 
зүйлийг тоогоор ба мөнгөөр бодож үзүүлсэн байх ёстой хэмээн зөвлөжээ. 
Мөн цаашид таван жилийн төлөвлөгөөндөө малын үүлдрийг сайжруулах 
талаар судлан төлөвлөх хэрэгтэй гэсэн зөвлөгөөг өгчээ. Чухамдаа анхны 
төлөвлөгөөнд орон нутгийн малыг эрлийзжүүлэх ба сайжруулахын тулд 
симменталь үүлдрийн үхрийг авчрахаар оруулжээ. Гэхдээ Зөвлөлтийн 
эрдэмтэд, симменталь үүлдрийн үхэр бол мах - сүүний төрлийн мал, 
...гэтэл монгол мал бол үндсэндээ махны чиглэлийн малд хамаарагддаг 
тул сайтар судлан шинжлэх шаардлагатайг зөвлөжээ. 

Харин аж үйлдвэрийн талаар тооцоо алдсан байдалд зөвлөмж 
өгчээ. Тухайлбал, их хэмжээний үндсэн зардал гаргахаар төлөвлөсөн 
ч бүтээгдэхүүний өсөлт урьдах жилүүдийнхээс ч бага байгаа тул 

өөрчлөх хэрэгтэй, таван жилийн дотор бүх үйлдвэрийн бүтээгдэхүүний 
ерөнхий өсөлт 80 хувиар өсөхөөр байхад Үйлдвэрийн яамны харьяа 
үйлдвэрүүдийн бүтээгдэхүүний өсөлт нь зөвхөн 66 хувь нэмэгдэхээр 
бодсон байна. Цахилгаан эрчим хүчний өсөлтийг дөнгөж 27 хувиар 
боджээ. Налайхын уурхайн барилгын өртгийг буруу боджээ, ийм уурхай 
барагцаалбаас 30 сая төгрөг болно хэмээх зөвлөгөөг ирүүлсэн байна. 

Түүнчлэн бусад салбаруудын талаар зөвлөгөө өгсөн байдлыг 
товчилбол, Хоршооллын үйлдвэрийн нэг жилийн өсөлтийг 8 хувиар 
бодсон нь бага байгаа тул 13-15 хувиар бодох, малаас гарах түүхий 
эдийг гар үйлдвэрт ашиглах талаар онцлон төлөвлөх хэрэгтэй. Барилгын 
материал, туйпууны үйлдвэрлэл нь төлөвлөгөөнд орсон барилгын 
хэрэгцээг бүрэн хангаж чадахгүй, балансалж тохирохгүй байгаа тул 
барилгын материалын үйлдвэрлэлийн төлөвлөгөөг дахин хянаж үзэх 
хэрэгтэй. Авто машиныг ашиглах коэффициентыг 75 хувиар төлөвлөсөн 
нь их байна. Энэ коэффициентыг таван жилийн эцэст 65 хувьд хүргэхээр 
хийх нь чухал байна. Улс төр, гэгээрлийн ажил гэдэг үгийн оронд 
соёл гэгээрлийн ажил гэдэг нэр томьёог хэрэглэх хэрэгтэй” [МУҮТА.
ТБА. Х-8, Д-1, ХН-540, Х.4-7]. Үүнээс гадна соёл гэгээрлийн ажлын 
төлөвлөгөөний талаар тусгайлан өгсөн зөвлөмжид төлөвлөгөөнд 
зөвхөн бичиг үл мэдэх явдлыг устгах гэж төлөвлөжээ. Харин мэдэгчийг 
бэхжүүлэх, ө.х. бичиг бага мэдэгчийн тухай төлөвлөгөөнд оруулсангүй. 
Иймд уг төлөвлөгөөг засах шаардлагатай болохыг нэг бүрчлэн зааж 
өгчээ. Мөн энэхүү төлөвлөгөөний төсөлд музей, улаан булан, сонин 
сэтгүүл, уран сайхны кино тус бүрд өгсөн зөвлөмж өгсөн байдлыг 
тусгажээ. Эрүүл мэндийн салбарын талаар зөвлөхдөө 1000 хүнд ноогдох 
эмчийн тоо хэмээх тодорхойлолтыг төлөвлөгөөнд оруулах хэрэгтэй. 
Ариун цэвэр ба халдварт өвчнийг эсэргүүцэх станцуудыг буй болгох 
явдлыг төлөвлөе [МУҮТА. ТБА. Х-8, Д-2, ХН-510, Х.1-9] гэх мэтээр 
ЗХУ-д төлөвлөгөөг хэрхэн боловсруулдаг талаар жишээ татан БНМАУ-д 
хэрхэн төлөвлөх талаар харьцуулалт хийж зөвлөгөө өгчээ. 

Зөвлөмжөөс харахад, бүх төлөвлөгөөг хот хөдөөд хуваах хэрэгтэй, 
учир нь хот хөдөө хоёрт янз бүрийн норм байдаг учраас ингэж төлөвлөх 
нь зүйтэй гэсэн ерөнхий санааг өгчээ. Дээрх байдлаас ажиглавал, 
монголчуудын хувьд анхны төлөвлөгөөг аймаг орон нутаг, албан 
нэгж бүр дээр нарийн төлөвлөж чадаагүй, тоо баримт, төлөвлөлтийн 
хүснэгтүүдийг нягтлах шаардлагатай байсан нь харагдана. Гэсэн ч 
ЗХУ-аас өгсөн зөвлөмжийн дагуу засвар хийж, улс ардын аж ахуй, 
соёлын салбаруудын төлөвлөгөө тус бүр, нэг талаар салбарын 

дотоод өвөрмөц онцлогт тохирсон, нөгөөтээгүүр УААА-н нэгдмэл 
байдлыг илэрхийлсэн нийтлэг шинж чанар бүхий, манай орны эдийн 
засагт тохирсон үзүүлэлтүүдийг баталж чаджээ. Тэгэхээр анхдугаар 
таван жилийн төлөвлөгөөг боловсруулахад ЗХУ-ын төлөвлөгөөний 
байгууллага, мэргэжилтнүүдээс авсан зөвлөмжөөс эхлэн хоёр орны 
төлөвлөгөөний салбар дахь хамтын ажиллагааны эх үндэс тавигджээ. 
Энэхүү зөвлөмжөөс ажиглавал ЗХУ-ын төлөвлөгөөний байдлын талаар 
жишээ дурдаад, манай улс хэрхэн хэрэгжүүлэх талаар зөвлөсөн байгаа 
нь цаашид хоёр орны төлөвлөгөөг зохицуулах, уялдуулах туршлагаар 
хэрэгжүүлэх нь тодорхой байжээ. 

Иймэрхүү зөвлөмж, заавруудыг гагц анхдугаар таван жилийн 
төлөвлөгөөний үед бус, төвлөрсөн төлөвлөгөөт жилүүдэд мөн авч 
байжээ. Төлөвлөгөөний төсөл боловсруулахдаа УТК-оос гаргаж 
ирүүлсэн тусгай тооцоо судалгаа бүхий төлөвлөгөөний маягт, нормын 
дагуу зохиохоос гадна ЗХУ-ын мэргэжилтнүүдээс зөвлөгөө заавар авч 
төсөлд өөрчлөлт оруулах явдал гарч байжээ. Баримт дурдвал, 1965 оны 
8, 9 дүгээр сард зөвлөлтийн Төлөвлөгөөний Хорооны мэргэжилтнүүд 
БНМАУ-ын Улсын төлөвлөгөөний комисст ирж ажиллан, 1966-1970 
оны IV таван жилийн төлөвлөгөөний төслийн талаар чухал зөвлөгөөг 
өгчээ. Ингэхдээ аймгуудаас ирсэн төлөвлөгөөний төслийг хянаж, зарим 
нэг гол үзүүлэлтүүдийг нэмэгдүүлэх болон хорогдуулах байдлаар 
өөрчлөлт хийжээ. Жишээлбэл, Хөдөө аж ахуйд 1965 оны хүлээгдэн буй 
гүйцэтгэлийг тодруулахад урьд хяналтын тоог зохиох үед баримталж 
байснаас малын тоог 400 мянгаар нэмэгдүүлэн гаргажээ. 1965 оны бааз 
материал ийнхүү өөрчлөгдөж байгаа ба үүний дотор хээлтэгч мал 200 
мянган толгойгоор нэмэгдэж ирснийг харгалзан, 1970 онд нийт малын 
тоог 200 мянгаар нэмэгдүүлэн 25 сая 200 мянгад хүргэхээр шинэ төсөлд 
оруулсан байна. Мөн газар тариалангийн талаар тариалах талбай ихээхэн 
нэмэгдүүлэхээр төлөвлөх хэрэггүй гэсэн зөвлөмжийн дагуу 1970 онд 
тариалах талбайг 617 мянган га-д хүргэхээр буюу 1965 оныхоос 127 
мянган га-гаар нэмэгдүүлэхээр төлөвлөжээ. Энэ нь өмнөх төслийнхөөс 
70 гаруй мянган га-гаар доогуур болгон өөрчилжээ [МУҮТА. ТБА. Х-8, 
Д-4, ХН-951, Х.32-33]. Энэ мэтчилэн салбар бүрээр өгсөн зөвлөмжийн 
дагуу төлөвлөгөөг ард түмнээр хэлэлцүүлэхээс өмнө илүү нарийвчлан, 
няхуур байдлаар хандаж өөрчлөлтүүдийг хийдэг байсан баримт нэлээд 
байна. 

Манай улсын хувьд дунд хугацааны төлөвлөгөөний талаар 
зөвлөмж, заавар авахаас гадна хэтийн төлөвлөгөөний талаар зөвлөмж 

авч байв. Тухайлбал, Эдийн засгийн ерөнхий асуудал, төлөвлөгөө 
зохиолт, Төлөвлөгөөний комиссын ажлыг сайжруулах талаар ЗХУ-
аас өгсөн зөвлөмжид: БНМАУ-ыг 1960-1980 онд хөгжүүлэх хэтийн 
ерөнхий төлөвлөгөөний чиглэлийг зөвлөмж авч засвар оруулсны үндсэн 
дээр МАХН-ын Төв Хороогоор батлуулж, дараа нь бусад орнуудтай 
зохицуулах ажлыг хийхээр тогтжээ. Хэтийн төлөвлөгөөний үндсэн 
чиглэлийн хувилбарыг боловсруулах ажилд ЗХУ-ын Төлөвлөгөөний 
хорооны гол мэргэжилтэн 10-15 хүнийг урин ирүүлж, манай УТК-
ын ажилтнууд хамтран төслийг зохиожээ. Энэ тухай ЗХУ-ын Улсын 
Төлөвлөгөөний Комиссын дарга П.Ф.Ломакогаас ЗХУКН-ын Төв 
Хороонд 1963 оны 9 сарын 10-ны өдөр илгээсэн илтгэлд: “... ЗХУ-ын 
Улсын Төлөвлөгөөний комисс нь бусад байгууллагуудтай хамтран 1962 
оны 9 дүгээр сар, 1963 оны 1-3 дугаар сард БНМАУ-ын төлөвлөгөөний 
байгууллагуудтай тус улсын эдийн засгийн хөгжлийн хэтийн төлөвийн 
хугацаанд Улс ардын аж ахуйг хөгжүүлэх үндсэн чиглэлүүдээр 
зөвлөлдсөн бөгөөд тэдгээрийн үр дүнг 1963 оны 7 сарын 11-нд 
ЗХУКН-ын Төв Хороонд илтгэсэн болно” гээд зөвлөгөө өгсөн байдлыг 
өгүүлэхдээ, зөвлөлтийн мэргэжилтнүүд нь БНМАУ-ын төлөвлөгөөний 
байгууллагуудад эн тэргүүнд БНМАУ-д хөдөө аж ахуйн үйлдвэрлэл, тэр 
дотроо байгаль-цаг уурын таатай нөхцөлтэй, үйлдвэрлэлийн тодорхой 
туршлага хуримтлуулсан мал аж ахуйг хөгжүүлэхэд анхаарах, малын 
тэжээлийн баттай бааз суурийг байгуулах, усны хангамжийг сайжруулах, 
малын хашаа, байр байгуулах талаар зөвлөсөн [Монголия в СЭВ 2023: 
50-52] хэмээн бичжээ. Улс орны эдийн засгийн үндсэн салбар болох 
хөдөө аж ахуйг хөгжүүлэх талаар өгсөн энэхүү зөвлөмжийг таван 
жилийн төлөвлөгөөндөө тусган хэрэгжүүлжээ. Тухайлбал, 1961-1962 
онд монгол, зөвлөлтийн мэргэжилтний хамтарсан экспедиц 8 аймгийн 
139 хөдөө аж ахуйн нэгдэл, 4 сангийн аж ахуйн нутагт 696 мянган га 
хадлангийн эдэлбэр газар буйг илрүүлжээ. 

1963 оноос БНМАУ-ын усны аж ахуйн барилга байгууламжийн 
үндсэн чиглэл нь бүх нутаг дэвсгэр ялангуяа цөл, хагас цөлийн эдийн 
засгийн өсөлтийг хангах зорилгоор бэлчээрийг усжуулахад оршиж байв. 
1963 оноос эхлэн зөвлөлтийн байгууллага механикжсан усан цэг мянгыг 
барих ажлыг эхлүүлжээ. Малын тэжээлийн баазыг бэхжүүлэх, газар 
тариаланг хөгжүүлэхэд Зөвлөлтөөс хөдөө аж ахуйн техник 5000 орчим 
трактор, (шилжүүлсэн тоогоор), 1190 комбайн, 1400 илүү автомашин 
болон бусад техник хэрэгсэл нийлүүлсэн нь чухал тус болжээ [Монгол, 
Зөвлөлтийн 1981: 50-52]. Мөн төлөвлөгөөнд заагдсан дагуу 1962 онд 

ЗСБНХУ-ын техникийн тусламжаар Их-Уул, Баянчандмань, Улаангомд 
тус бүр хөдөө аж ахуйн машинд капитал засвар хийх газар, малын 
үржлийн станцуудтай мал аж ахуйн машинт станц 3-ыг байгуулж 
ашиглалтад оруулжээ. 

ЗХУ-ын мэргэжилтнүүдтэй хийдэг зөвлөгөөнд зөвхөн 
төлөвлөгөөний асуудлыг хэлэлцэж, зөвлөмж авахаас гадна 
Төлөвлөгөөний комиссын талаар зөвлөмжийг мөн авч, ажил хэрэгтээ 
тусгаж байжээ. Тухайлбал, ЗХУ-аас манай улсад эдийн засгийн 
асуудлыг боловсруулахад тоо бүртгэл маш чухал ач холбогдолтой 
бөгөөд энэ талаар зохистой арга хэмжээ авах хэрэгтэй хэмээн зөвлөж, 
... эдийн засгийн чухал асуудлыг олон байгууллагуудын мэдэлд 
өгч эзэнгүй болгох туйлын хортой, иймээс УТК эдийн засгийн бүх 
асуудлыг хариуцан Сайд нарын Зөвлөл (цаашид СнЗ гэж товчилно) -д 
оруулдаг байх нь чухал, ...үйлдвэрийг төлөвлөх ажил ихсэж байгааг 
харгалзан, Хөнгөн ба Хүнсний хэлтэс, бусад үйлдвэрийг төлөвлөхөөр 
нэг хэлтсийг тусгайлан байгуулбал зүйтэй, ... үнэ төлөвлөх талаар 
жижиглэн худалдаалах үнийг зөвхөн Төлөвлөгөөний комисс тогтоох 
ёстой, чингэхдээ бараанд эхлээд өндөрдүү үнэ тогтоож, дараа нь 
хорогдуулах боломжийг бодвол зүйтэй гэх зэргээр зөвлөж, БНМАУ-ын 
төлөвлөгөөний мэргэжилтнүүдийн мэргэжил, дадлагыг ахиулж байхын 
тулд ЗХУ-ын Төлөвлөгөөний Хорооны дэргэдэх курст 60 хүнийг явуулж 
болох ч талаар санал тавьжээ [МУҮТА. ТБА. Х-8, Д-4, ХН-209, Х.35-
36]. Энэ мэтчилэн таван жилийн төлөвлөгөөг зохиох, боловсруулах 
бүрд ЗХУ-аас авсан зөвлөгөө, зааврууд эдүгээ түүхийн эх сурвалж болон 
хадгалагдан үлджээ. 

Илтгэлийн дараагийн хэсэгт аймаг, сумдын төлөвлөгөөний ажлыг 
сайжруулах талаар авсан арга хэмжээний талаар цухас дурдъя. Хэтийн 
болон таван жилийн төлөвлөгөөг сайжруулах хамгийн чухал арга хэмжээ 
бол нэгжийн түвшинд төлөвлөгөөг маш сайн боловсруулах, хянах явдал юм.

УААА-н нутаг дэвсгэрийн төлөвлөлтийг аймаг хотын төлөвлөгөөний 
комиссууд хариуцан ажиллаж байв. Тэдгээр нь харьяа дэвсгэр 
нутгийнхаа аж ахуй, соёлыг хөгжүүлэх жилийн ба таван жилийн 
төлөвлөгөөний төслийг боловсруулах, батлагдсан төлөвлөгөөний 
үзүүлэлтүүдийг хуваарилж хүргэх, төлөвлөгөөний биелэлтийг хангах 
арга хэмжээ авах, төлөвлөгөөний биелэлтэд хяналт тавьж судалгаа 
хийх үүргүүдийг гүйцэтгэдэг байжээ. Тиймээс манай улсын хувьд орон 
нутаг, газар хэлтсүүдийн төлөвлөгөө боловсруулах, чанарыг сайжруулах 
талааравах арга хэмжээг идэвхжүүлэх шаардлага тулгарч байв. 

Орон нутгийн төлөвлөгөөг зохиох ажлыг сайжруулахгүй аваас 
Нэгдсэн төлөвлөгөө хойшлох явдал ихээхэн гарч байжээ. Үүнд холбогдох 
нэгэн баримт дурдваас, Хэнтий аймгийн Хөдөлмөрчдийн Бага хурлын 
Тэргүүлэгчдийн дарга Жамсран 1951 оны 1 сарын 9-нд УТК-т илгээсэн 
рапортдаа: 

“...Тус аймгийн Төлөвлөгөөний комисс нь сум, багийн зэрэг 270 
гаруй газруудын Нэгдсэн төлөвлөгөө ба ардын аж ахуйтны 12 
мянга гаруй өрх нэг бүрт хүрэлцэн ажиллаж байна. Одоогийн 
байдлаар аймгийн Төлөвлөгөөний комисс нь зөвхөн тоо бүртгэлийн 
асуудал хамаарагдах төдий бус, үйлдвэр худалдааны ба түүний 
холбогдол бүхий газруудыг удирдах үүрэгтэй байдаг. Гэтэл аймгийн 
Төлөвлөгөөний комисс нь байгуулагдсанаас эхэлж одоо болтол эдгээр 
шаардлагуудыг хангаж байсангүй бөгөөд, бусад байгууллагуудын 
хүчний оролцоотойгоор зөвхөн гол төлөвлөгөө зарлаж, биелэлтийг 
тогтмолжуулсан бичмэл мэдээг нэгтгэх төдий хариуцаж ирэв.
Энэ явдал нь эзэмшсэн хүмүүсийн хариуцлага, идэвхжилгүйгээс 
болсон бус, аймгийн Төлөвлөгөөний аппарат нь зөвхөн 3 хүний 
орон тоотой байдгаас үнэхээрийн хүчин дутагдаж байна. Зөвхөн 
нэг жилийн баримтаас үзвэл, 1951 оны төлөвлөгөөг зохиохоор 21 
сумдад төлөөлөгч гаргаж сумдын төв дээр 10-21 хоног үргэлжлэн, 
баг бүрээс 2-3 хүн бүгд 460 гаруй хүний хүчээр хийж дууссан. Тоо 
бүртгэлийн дараа аж ахуйтны хөдөлгөөнийг харгалзан дахин 
өөрчлөхөд 8 сарын 20-ноос 10 сарын 5-ныг хүртэл 45 хүн 55 
хоног ажиллаж дуусгажээ. Эдгээрийн, зөвхөн аймгийн төвөөс 
оролцсоноор үзвэл 151 хоног 207 хүн хэрэглэгдэж байна. Эдгээр 
хүмүүсийн ихэнх нь санхүү, тоо бүртгэлийн хүмүүсийг татан 
оролцуулснаас орлого санхүүжилт, худалдаа үйлдвэрийн газруудын 
тайлан баланс гүйлгээнд үлэмж саатал болж, ихээхэн хугацаанд 
алгуурласны гадна, ер нь энэ мэт дайчилгаа нь хүмүүсийн ажлын 
эзэмшил хариуцлагыг сулдуулж байна” хэмээн илтгэж, аймгийн 
Төлөвлөгөөний комиссын орон тоог 8 болгон өргөтгөх хүсэлт 
тавьжээ. Энэ мэтээр бусад аймгуудаас ирсэн хүсэлтүүд ч олон байна. 
Дээрхитэй уялдуулан, БНМАУ-ын Сайд нарын Зөвлөл нь 1958 оны 

4 сарын 6-ны өдөр гаргасан “Улсын Төлөвлөгөөний Комиссын зохион 
байгуулалтын тухай” 102 тоот тогтоолынхоо 5 дугаар хавсралтаар 
аймгийн Төлөвлөгөөний комиссын орон тоог, 1959 оны 7 сарын 24-ний 
өдрийн 153 тоот тогтоолоор “Аймгийн төлөвлөгөөний комиссын дүрэм”-
ийг тус тус баталсан нь аймаг сумдын төлөвлөгөө, тоо бүртгэлийн 

байгууллага цаашид үйл ажиллагаагаа амжилттай явуулах үндэс суурийг 
бүрдүүлжээ. Мөн үеэс эхлэн аймгийн төлөвлөгөөг сайжруулахын тулд 
орон нутгийн төлөвлөгөөний байгууллагуудын нэгдсэн семинарыг 
зохион байгуулдаг болсон байна. Аймаг, хотын төлөвлөгөөний комиссын 
дарга нарын семинарын хүрээнд УААА-н төлөвлөлтийг боловсронгуй 
болгох асуудлын салшгүй хэсэг болсон орон нутгийн төлөвлөлтийг 
сайжруулах, төлөвлөгөөний талаар орон нутгийн байгууллагуудын 
удирдах ажилтнуудаас санал авч, цаашдын ажилд тусган хэрэгжүүлэх 
арга хэмжээнүүдийг авч байв. Ийнхүү нэгжийн түвшинд төлөвлөгөөг 
сайжруулах боломж нөхцлийг уялдаа холбоотойгоор хийж, семинарын 
дараа салбар бүрт хандсан төлөвлөгөө сайжруулах зөвлөмжийг 
гарган хэвлэж байв. Энэхүү зөвлөмжид салбар тус бүр таван жилийн 
төлөвлөгөөг зохиоход хийх ёстой балансыг гаргаж өгч байв. Ингэснээр 
аймаг сумдын төлөвлөгөөний ажилд ахиц дэвшил гарч байжээ. 

Мөн УТК-оос орон нутгийн төлөвлөгөөний байгууллагуудын ажилд 
туслах зорилгоор аймгийн Төлөвлөгөөний комиссын ажлын үлгэрчилсэн 
хуваарь, сумын төлөвлөгч, тоо бүртгэгч нарын ажлын зааврыг 
гарган өгчээ. Орон нутгийн төлөвлөгөөний байгууллагуудын ажлыг 
шалгаж зааварлах, туслалцаа үзүүлэх, УААА-н төлөвлөлтийн ажлыг 
сайжруулахын тулд 1958 онд нийт 32 хүнийг 566 хоног орон нутагт 
томилон ажиллуулсны үр дүнд 1958 оны төлөвлөгөөний төслийг бараг 
бүх аймгууд тогтсон хугацаандаа ирүүлсэн байна [МУҮТА. ТБА. Х-8, 
Д-3, ХН-335, Х-4]. Энэ мэтчилэн орон нутгийн төлөвлөгөөг сайжруулах 
семинарын үр дүнд орон нутгийн төлөвлөлтийн ажлын түвшин, зохион 
байгуулалт сайжирч, улсын Нэгдсэн төлөвлөгөөний урт болон дунд 
хугацааны цогцолбор программуудыг орон нутгийн төлөвлөгөөнд 
зохицуулан төлөвлөх туршлага хуримтлуулан хэрэгжүүлдэг болжээ. 

Төлөвлөгөөг сайжруулах баримтуудын тухай дараагийн хэсэгт 
төлөвлөгөөнд зохицуулалт хийж байсан талаар дурдах нь зүйтэй юм. 
БНМАУ-д гурван жилийн төлөвлөгөөг хэрэгжүүлсний дараагаар 1961 
оноос улсын төлөвлөгөөг ЗХУ-ын төлөвлөгөөний үзүүлэлтүүдтэй 
тохируулан зохиох үндсэн нөхцөл бүрджээ. Улмаар БНМАУ нь 1962 
онд Эдийн засгийн харилцан туслалцах Зөвлөл (цаашид ЭЗХТЗ гэж 
товчилно)-ийн гишүүн орон болсноор1

* улс ардын аж ахуйг төлөвлөх, 

*	 БНМАУ-ыг Эдийн засгийн Харилцан туслалцах Зөвлөлд элсүүлэх асуудлыг Москва 
хотноо 1962 оны 6 сарын 6-7-нд болсон гишүүн орнуудын зөвлөлгөөнөөр хэлэлцээд, 
“... БНМАУ-ын Засгийн газраас тус улсыг ЭЗХТЗ-ийн гишүүнээр элсүүлэн авах 
тухай хүсэлт гаргасныг хэлэлцэн ЭЗХТЗ-ийн гишүүнээр элсүүлэхээр тогтов” хэмээн 
шийдвэрлэснийг бүгд санал нэгтэй баталжээ //Монголия в СЭВ 2023: 48.

ЭЗХТЗ-ийн гишүүн орнуудын туршлагыг судлах, эдгээр улсуудтай аж 
ахуйн төлөвлөгөөгөө зохицуулах, гүнзгийрүүлэх үндсэн дээр төлөвлөх 
ажлыг боловсронгуй болгоход ахиц гарчээ. Мөн зөвхөн ЗХУ-тай 
төдийгүй бусад социалист орнуудтай төлөвлөгөөгөө уялдуулж, эдийн 
засгийн интеграцид орж эхэлжээ. 

Энэ үеэс эхлэн төлөвлөгөөний зохицуулалтыг ЭЗХТЗ-ийн гишүүн 
орнуудын хүрээнд тогтсон журмын дагуу үндсэндээ таван жил тутам, 
шинэ таван жилийн төлөвлөгөө боловсруулахын өмнө хийдэг боловч, 
харилцан сонирхол татах зарим асуудлаар жил тутам болон илүү урт 
хугацаагаар зохицуулалт хийдэг болжээ. БНМАУ-ын Улсын хороо, яам, 
тусгай газрууд, социалист бусад орнуудын холбогдох байгууллагатай 
улс ардын аж ахуйг хөгжүүлэх төлөвлөгөөний зохицуулалт хийх ажлын 
хүрээнд үйлдвэрлэлд дэвшилтэт технологи, машин тоног төхөөрөмж 
нэвтрүүлэх, харилцан сонирхол татах үйлдвэрлэлийн хүч чадал бий 
болгох, эзэмших, үр ашгийг дээшлүүлэх, үйлдвэрлэлийг дагнаж хорших, 
харилцан нийлүүлэх барааны нэр төрөл, тоо хэмжээний талаар санал 
боловсруулах, салбарын шинжлэх ухаан техникийн хамтын ажиллагааг 
хөгжүүлэх зэрэг арга хэмжээг судалж боловсруулдаг байв [БНМАУ-ын 
1985: 623]. Улсын төлөвлөлтөөс аж үйлдвэрийн гол салбарууд, хөдөө 
аж ахуй, тээвэр, хөрөнгө оруулалт, эрдэм шинжилгээний ажлууд нь 
улс ардын аж ахуйн төлөвлөгөөний зохицуулалтад ордог байсан бол, 
дотоод худалдаа, ардын боловсрол, эрүүлийг хамгаалах, соёл, орон 
сууц ахуй үйлчилгээнийхээ төлөвлөгөөг ЭЗХТЗ-ийн гишүүн орнуудтай 
зохицуулдаггүй байв.

Төлөвлөгөөг зохицуулах үйл явцын хувьд эхний вариантаа өөрсдөө 
боловсруулж, түүнийгээ бусад орнуудтай зохицуулахын тулд зөвлөгөөн 
хийж, засвар оруулсны дараа батлуулдаг байжээ. Таван жилийн 
төлөвлөгөөний зохицуулалтыг 2 үе шаттайгаар явуулж байжээ. Эхний 
шатанд ЭЗХТЗ-ийн гишүүн орнууд нь УААА-н хөгжлийн үндсэн 
чиглэлийн талаар харилцан бие биедээ мэдээлж, харилцан нийлүүлэх 
гол нэрийн барааны баримжаа хэмжээг зааж, ЭЗХТЗ-ийн хүрээнд олон 
талын хамтын ажиллагааны шугамаар шийдвэрлэгдэх асуудлуудаа 
илрүүлэн гаргадаг байжээ. Төлөвлөгөөний зохицуулалтын хоёрдугаар 
шатанд ЭЗХТЗ-ийн гишүүн-орнуудын Төлөвлөгөөний байгууллагуудын 
удирдагчдын хэмжээнд явагдаж, харилцан нийлүүлэх бараа таваарын 
хэмжээ, өсөлтийг эдийн засгийн болон шинжлэх ухаан, техникийн 
хамтын ажиллагааны чухал асуудлыг тохиролцон шийддэг байсан нь 
МУҮТА-т хадгалагдаж буй баримтуудаар илэрхийлэгдэж байна. 

БНМАУ-д социализмын материал-техникийн бааз байгуулж 
дуусгах зорилтыг хэрэгжүүлэхэд ЗСБНХУ, БНМАУ-ын эдийн засгийн 
хамтын ажиллагааны тухай Засгийн газар хоорондын хэд хэдэн гэрээ 
хэлэлцээр чухал үүрэг гүйцэтгэж байв. Тухайлбал, 1961 оны 3 дугаар 
сард урьд 1960 онд байгуулсан хэлэлцээрт заагдсан үйлдвэрүүдийг 
барьж байгуулахад үзүүлэх техникийн тусламжийн хугацаа, хэмжээ, 
хүчин чадлыг тогтоох тухай Протоколд гарын үсэг зуржээ. Мөн 
БНМАУ-аас 1961 онд III таван жилийн төлөвлөгөөг биелүүлэхэд 
нэмэлт тусламж үзүүлэхийг хүссэнийг харгалзан ЗСБНХУ-аас эдийн 
засгийн нэмэлт тусламж үзүүлэх тухай гэрээг байгуулжээ. Цаашид 
таван жил тутамд манай улсын хувьд бусад социалист орнуудтай бараа 
солилцох, нийлүүлэх хэлэлцээрүүдийг хийж, улсын Нэгдсэн төлөвлөгөөг 
зохицуулах ажил илүү эрчимжиж, төлөвлөгөөний биелэлтийг хангах 
үүрэг зориулалт бүхий гэрээ, хэлэлцээрүүд хийсээр иржээ. 

Таван жилийн төлөвлөгөөнд зохицуулалт хийхээс гадна хэтийн 
төлөвлөгөөний зохицуулалт хийх асуудал өргөн хэмжээнд явагдаж байв. 
Тухайлбал, ЗХУКН-ын XXII их хурлын дүн ба МАХН-ын зорилтын 
тухай 1962 оны 1 сард хуралдсан МАХН-ын Төв Хорооны II бүгд 
хурлын тогтоолд: “БНМАУ-ыг цаашдын хэтийн төлөвийн эдийн засгийн 
талаар нарийвчлан судалж, улс ардын аж ахуй ба соёлыг 1980 он 
хүртэлх хугацаанд хөгжүүлэх Ерөнхий төлөвлөгөөг боловсруулах ажилд 
түргэвчлэн орох”-ыг зааж, “...тус улсад социализмыг төгс байгуулаад, 
улмаар коммунист нийгмийн дээд шатанд ах дүү социалист орнуудтай 
мөр зэрэгцэн шилжих хэтийн төлөвийг заан тодорхойлсон намын шинэ 
программ зохион байгуулах явдал чухал гэж үзээд, тэрхүү программ нь 
тус улсыг цаашид хөгжүүлэх 20 жилийн төлөвлөгөөнд тулгуурласан 
бөгөөд үүнтэй шууд уялдсан программ байвал зохино” [МАХН-ын 1963: 
228] гэжээ. 

Энэ дагуу МАХН-ын Төв Хороо, БНМАУ-ын Сайд нарын Зөвлөлийн 
1962 оны 9 сарын 26-ны өдрийн “Эдийн засаг соёлыг 1980 он хүртэл 
хөгжүүлэх хэтийн ерөнхий төлөвлөгөөний төслийг боловсруулах журам 
ба хугацааны тухай” тогтоолыг гаргажээ. Эдгээр давхардсан түүхэн 
нөхцөлүүдээс шалтгаалан төвлөрсөн төлөвлөгөөний үзүүлэлтийн ул 
үндэс, холбоо уялдааны хэмжээ эрчимтэй дээшилж, УААА-н олон 
салбарыг хөгжүүлэх хэтийн чиглэлийг прогнозлох боловсруулах 
ажил эхэлжээ. Тухайлан, Аж үйлдвэрийг хөгжүүлэх 20 жилийн 
төлөвлөгөөний үндсэн чиглэлийн талаар ЗХУ-ын Төлөвлөгөөний 
Хорооны мэргэжилтнүүдтэй хийсэн зөвлөгөөний мэдээг авч үзвэл, 

Москвад 1963 оны 2 сарын 23-наас 3 сарын 2-нд ЗХУ-ын Төлөвлөгөөний 
Хороонд болсон уг зөвлөлгөөн Хөнгөн хүнсний аж үйлдвэр, Аж 
үйлдвэрийн бусад салбар гэсэн 2 хэсэг болон хуралдаж, 20 жилийн 
хэтийн төлөвлөлтийн үндсэн чиглэлийн урьдчилсан хувилбарын талаар 
санал солилцож, барьж байгуулахаар төлөвлөсөн гол үйлдвэрийн 
газруудын хүчин чадал, эдийн засгийн үр ашиг зэрэг асуудлыг 
хэлэлцжээ. Зөвлөлгөөнд БНМАУ-ын ХҮЯ-ны Төлөвлөгөөний хэлтсийн 
дарга Дамдин, УТК-ын Аж үйлдвэрийн хэлтсийн дарга Дорлигжав 
тэргүүтэй ШУА, МУИС, яамд газруудын 10 шахам мэргэжилтэн болон 
ЗХУ-ын Төлөвлөгөөний Хорооны Хөнгөн үйлдвэрийн группийн ахлах 
мэргэжилтэн Л. М. Веревкин, Цахилгаанжуулалтын хэлтсийн ерөнхий 
инженер Н. А. Некрасов нарын удирдсан холбогдох мэргэжилтнүүд 
оролцжээ. Зөвлөгөөний үр дүнд олон саналууд гарч тэдгээрийн зарим 
нэг асуудлыг дахин судалж, нарийвчлан тооцоолох хэрэгтэй болжээ. 
Манай урьдчилсан тооцоогоор 1980 онд 4.8 тэрбум квт цагийн цахилгаан 
эрчим хүч үйлдвэрлэн гаргах шаардлагатай байгааг хэлж зөвлөмж 
хүсэхэд, зөвлөлтийн мэргэжилтнүүд “арга барилын хувьд зөв, нийт 
үйлдвэрлэлийн хэмжээтэйгээ уялдаж байна. Гэхдээ Аж үйлдвэрийн 
болон УААА-н бусад салбарт өөрчлөлт оруулахаар зөвлөсөн учир 
тооцоог өөрчлөн хийхийг зөвлөснөөр, хамтран ардын аж ахуйн нийт 
хэрэгцээ анхны хувилбараас нэлээд бага 2580 сая квт цаг болгон 
шинэчлэн тооцоолжээ” [МУҮТА.ТБА. Х-8, Д-4, ХН-215, Х-11-13]. 

Ийнхүү төлөвлөгөөний үндсэн чиглэлийн дагуу зохицуулалт хийх 
зөвлөгөөг авсны дараагаар БНМАУ-ын УТК-оос ЗХУ-ын Төлөвлөгөөний 
хороонд 1963 оны 4 сарын 24-нд илгээсэн захидалдаа: тус улсад ЗХУ-
ын дэмжлэгээр аж үйлдвэр, ХАА-н чухал объектууд, мөн түүнчлэн 
орон сууцны барилгуудыг барих, ЗХУ-аар геологи хайгуулын ажлуудыг 
гүйцэтгүүлэх, зөвлөлтийн зарим барааг БНМАУ-д экспортлох боломжийн 
талаар зөвлөлтийн талаас дэмжлэг үзүүлэхийг хүсжээ. Үүний дараа 
БНМАУ-ын СнЗ-ийн 1963 оны 9 дүгээр сарын 18-ны өдрийн “Хэтийн 
төлөвлөгөөний ерөнхий чигийн талаар ЭЗХТЗ-ийн гишүүн орнуудтай 
зөвлөгөөн хийх тухай” 448 дугаар тогтоолыг гаргажээ. Тус тогтоолоор 
1961-1980 онд хөгжүүлэх 20 жилийн төлөвлөгөөний ерөнхий чигийг 
ЭЗХТЗ-ийн гишүүн орнуудын төлөвлөгөөтэй уялдуулахын тулд 
төлөвлөгөө зохицуулах дараагийн шатны зөвлөгөөнийг хийх шаардлагатай 
болжээ. ЭЗХТЗ-ийн орнуудын хамтын ажиллагааны шинэ үе шат болох 
хамтын ажиллагааны урт хугацааны зорилтот программуудыг уялдуулах 
нөхцөлд БНМАУ энэ үеэс нэгдэн оржээ. 

Ер нь манай улсын хувьд хэтийн болон таван жилийн төлөвлөгөөг 
боловсруулах ажилд төлөвлөгөөний хамгийн их туршлага бүхий ЗХУ-
аас анхдугаар таван жилийн төлөвлөгөө боловсруулах явцаас эхлэн таван 
жил тутамд тусламж, зөвлөгөө заавар үргэлжлүүлэн авсаар байсныг дээр 
өгүүлсэн билээ. Тэгвэл боловсруулсан төлөвлөгөөг бусад социалист 
улсуудтай зохицуулалт хийх нь бас л чухал асуудал болон тавигдаж 
байжээ. БНМАУ-ын болон бусад гишүүн орнуудын төлөвлөгөөний 
байгууллагуудын хооронд 5 жилийн төлөвлөгөөнүүдийг харилцан 
зохицуулах талаар хоёр талын хэд хэдэн зөвлөлдөх уулзалтуудыг хийдэг 
байжээ. Үүнд: 

1963 оны 9 сарын сүүл, 10 сарын эхээр Улаанбаатар хотноо БНМАУ-
ын УТК болон ЭЗХТЗ-ийн гишүүн бусад бүх орны төлөвлөгөөний 
байгууллагуудын төлөөлөгчдийн хоёр талын зөвлөлдөх уулзалтуудыг 
зохион байгуулж, 1964 оны 4 сард БНБАУ, БНУАУ, БНАГУ, БНПАУ, 
БНСЧСУ-тай, 6 сард ЗСБНХУ-тай хоёр талын зөвлөгөөнийг тус тус 
хийжээ. Эдгээр зөвлөлдөх уулзалт, зөвлөгөөний явцад ирэх таван 
жилд манай орнуудын хамтын ажиллагааны үндсэн чиглэлүүд, түүний 
дотор ЭЗХТЗ-ийн гишүүн орнуудаас БНМАУ-д үзүүлэх эдийн засгийн 
тусламжийн асуудлыг хэлэлцсэн нь чухал байжээ. Дээрх уулзалтуудаас 
нэгийг нь жишээ болгон авбал, 1964 оны 4 сарын 18-25-ны өдрүүдэд 
Варшав хотноо БНМАУ болон БНПАУ-ын хооронд 1966-1970 онд эдийн 
засгийн талаар хамтран ажиллах асуудлаар төлөвлөгөөний зохицуулалт 
хийж, хэлэлцээний дүнд тус таван жилд БНПАУ-аас 10.0 сая орчим 
рублийн зээллэг авахаар тохиролцсоны дотор ХАА-н салбарт 1.0 сая 
орчим, геологийн ажилд 0,6 сая орчим, Аж үйлдвэрт 8,4 сая орчим рубль 
авахаар болжээ [МУҮТА. ТБА. Х-8, Д-4, ХН-342, Х-238]. 

Энэхүү зохицуулалтын байдлыг архивын баримт сэлт болон тухайн 
үеийн удирдлагын бодлоготой уялдуулан үзвэл, ЭЗХТЗ-ийн орнууд 
нь эхний шатанд аж үйлдвэр, хөдөө аж ахуйн бүтээгдэхүүнийг гадаад 
худалдааны шугамаар харилцан нийлүүлэх хэтийн төлөвлөгөөгөө 
зохицуулж байжээ. БНМАУ-ын Улс ардын аж ахуйн төлөвлөгөөг 
зохицуулах ажил 1956 оны төлөвлөгөөнөөс эхлэлтэй харагдах бөгөөд, 
УТК-ын дэргэд Хэтийн төлөвлөгөөний товчоо анх байгуулагдсанаар 
улсын төлөвлөгөөг бусад орны төлөвлөгөөтэй уялдуулах, зохицуулах 
ажлын бэлтгэл үе эхэлжээ хэмээн үзэж болохоор байна. Харин 1961-
1965 оны төлөвлөгөөний зохицуулалтыг хийх явцад хоёр талын гэрээ 
хэлэлцээр байгуулж, тулгамдсан асуудлаар ЭЗХТЗ-ийн байгууллагууд 
төлөвлөгөөний олон талын зохицуулалтыг хийж, үйлдвэрлэлийн улс 

хоорондын төрөлжилт, хоршилтыг өргөжүүлэх, ЭЗХТЗ-ийн гишүүн 
орнуудад чухал ач холбогдолтой үйлдвэрлэлийн салбаруудыг хөгжүүлэх 
асуудлыг нарийвчлан судалж хэлэлцдэг болсон нь илэрхий байна. 

Харин V таван жилийн төлөвлөгөөнөөс эхлэн олон улсын социалист 
эдийн засгийн интеграцийн нөлөөлөх нөлөө улам бүр өсөж ирснийг 
тэмдэглэвэл зохино. Учир нь 1970-аад он гэхэд ЭЗХТЗ-ийн гишүүн 
орнуудын эдийн засгийн харилцаанд үйлдвэрлэлийн тодорхой төрөл, 
салбаруудыг хамтран төлөвлөх, эдийн засгийн хөгжлийн хэтийн прогноз 
хийх зэргээр хамтын ажиллагааны хөгжлийн нэлээд дээд түвшинд 
ажиллах болжээ. ЭЗХТЗ-ийн гишүүн орнууд үйлдвэрлэлийг олон 
улсын хэмжээнд хоршоолох ба дагнах ажлыг төлөвлөгөөтэй зохион 
байгуулахад шинжлэх ухаан-техникийн хоёр ба олон талын хамтын 
ажиллагааны системийг бий болгон хөгжүүлж боловсронгуй болгох, 
олон улсын үйлдвэрлэл-эдийн засгийн байгууллага байгуулж хөгжүүлэх, 
ЭЗХТЗ-ийн гишүүн орнуудын олон улсын банк зээлийн системийг 
бэхжүүлэх зэрэг олон улсын хамтын ажиллагааг зохион байгуулах талаар 
ихээхэн туршлага хуримтлуулжээ. Энэхүү туршлагыг түшиглэж, 1971 
онд ЭЗХТЗ-ийн гишүүн орнуудын эдийн засгийн хөгжлийн төвшинг 
аажмаар ойртуулан жигдрүүлэхэд зориулсан цогцолбор программыг 
баталжээ. Тус программын хоёрдугаар хэсэгт “БНМАУ-ын эдийн засгийг 
түргэн хурдацтай хөгжүүлэх, түүний үр ашгийг дээшлүүлэх асуудал 
онцгой байр эзэлнэ” гэсэн тусгай заалт орсон [Монгол, Зөвлөлтийн 
1981: 312-313] нь тус улсын эдийн засгийн үндсэн үзүүлэлтүүдийг 
социализмын өндөр хөгжилтэй орнуудын түвшинд аажмаар ойртуулах 
ач холбогдолтой байжээ. Тиймээс 1971-1975 оны төлөвлөгөөний 
зохицуулалт нь эдийн засгийн хамтын ажиллагааг хөгжүүлэх талаар 
олон чухал саналыг боловсруулахад салбар, яамдуудыг өргөн 
оролцуулснаараа онцлог байжээ. 

МАХН-ын Төв Хороо, БНМАУ-ын Сайд нарын Зөвлөлийн 1971 
оны 1 сарын 13-ний өдрийн хамтарсан хурлаас гаргасан “Шинэ таван 
жилийн төлөвлөгөөний талаар ЗСБНХУ-ын Төлөвлөгөөний Хороотой 
хийсэн зохицуулалтын дүн болон түүний дагуу авагдах арга хэмжээг 
хэрэгжүүлэх тухай” 9/14 дүгээр тогтоолоор 1971-1975 онд хөгжүүлэх 
V таван жилийн төлөвлөгөөний талаар 1970 оны 12 дугаар сард хийсэн 
зохицуулалтын дүнг зөвшөөрч, тогтоолын ёсоор шинэ 5 жилийн 
төлөвлөгөөний төслийг жилийн хуваарьтайгаар төлөвлөгөөт жилийн 
урьд оны 7 дугаар сард багтаан боловсруулж, ЗХУ-ын төлөвлөгөөний 
байгууллагатай 3 дугаар улиралд төлөвлөгөөний зохицуулалт хийх 

бололцоог хангаж байхыг УТК, яам, тусгай газар, аймаг хотын 
гүйцэтгэх захиргаадад даалгажээ. Мөн Улс ардын аж ахуйн төлөвлөлт, 
удирдлагыг улам боловсронгуй болгох асуудлаар 1972 оны 6 сарын 22-
23-нд Москвад хуралдсан ЭЗХТЗ-ийн гишүүн орнуудын Төлөвлөгөөний 
комиссын орлогч дарга нарын II зөвлөгөөнд оролцсон тухай илтгэлээс 
харж болно. ЭЗХТЗ-ийн гишүүн орнууд төлөвлөн удирдаж байгаа 
арга барилаа солилцон судалсны үндсэн дээр төлөвлөлтийн системийг 
цаашид боловсронгуй болгох зорилгоор 1971-1972 онд тусгай асуулт, 
хариулт бэлтгэж, хоорондоо солилцон, улс орнуудын материалыг 
нэгтгэн, тохирч буй болон зөрүүтэй арга барилыг ялгаварлан 
боловсруулсан бөгөөд, тухайн материал дээр үндэслэж, гишүүн 
орнуудын Төлөвлөгөөний комиссын орлогч дарга нар Москва хотноо 
цугларч, орон бүрийн төлөвлөлтийн онцлог шинжийг авч үзэж санал 
солилцов. Тус зөвлөгөөнд манай улсын талаас хэлэлцэх асуудлыг өөрийн 
оронд хэрэгжиж буй төлөвлөлтийн системийн дагуу боловсруулан очиж, 
тус орны нийгэм, эдийн засгийн прогноз, хэтийн төлөв боловсруулж буй 
зохион байгуулалтын ажлын явцын талаар танилцуулан, бусад орноос 
туршлага судлаад иржээ [МУҮТА. ТБА. Х-8, Д-6, ХН-259, Х-109-110]. 

Иймэрхүү уулзалт зөвлөгөөнүүд нь улс орон бүрийн өөр 
өөрийн онцлог үндэсний өвөрмөц байдлыг тусгасан тус тусын 
төлөвлөгөөнийхөө талаар харилцан мэдээлэл солилцох ач 
холбогдолтойгоос гадна, олон жилээр харилцан нийлүүлэх зүйлүүдийн 
баримжааг авдаг байжээ. Дээрх өгүүлсэн программын хүрээнд БНМАУ 
ба ЭЗХТЗ-ийн гишүүн бусад орнуудын хоорондын эдийн засаг, шинжлэх 
ухаан-техникийн талаар хамтран ажиллах Засгийн газар хоорондын 
хамтарсан комиссууд байгуулагдан, тав таван жилээр УААА-н 
төлөвлөгөөг зохицуулах зэргээр үр бүтээлтэй ажиллаж байсан баримтууд 
ч хадгалагдаж байна. Социалист хамтын нөхөрлөлийн орнуудын эдийн 
засгийн хамтын харилцааны хүрээнд УААА-н таван жилийн төлөвлөгөө, 
эдийн засгийн стратегийг уялдуулан зохицуулдаг болсон нь манай орны 
төлөвлөлтийн тогтолцоо боловсронгуй болоход чухал түлхэц үзүүлжээ. 
Хэдийгээр таван жилийн төлөвлөгөө бүрийг социалист орнуудтай 
зохицуулалт хийж байгаа боловч, бусад орны төлөвлөгөөтэй интеграцид 
орохдоо төлөвлөгөөг бүхэлд нь бус, харин шаардлагатай зарим салбарын 
хэсэг үзүүлэлтүүдийг уялдуулан төлөвлөж байсан илэрхий байна.

ДҮГНЭЛТ
Илтгэлд, Улс ардын аж ахуй, соёлыг хөгжүүлэх таван жилийн 

төлөвлөгөөг сайжруулах арга хэмжээнүүдийг архивын эх баримтад 
тулгуурлан авч үзэж, тэдгээр нь нийгэм, эдийн засгийн ямар ач 
холбогдолтой байсныг тодруулан гаргахыг оролдсон болно. БНМАУ 
нь анхдугаар таван жилийн төлөвлөгөөг боловсруулахад ЗХУ-ын 
төлөвлөгөөний байгууллага, мэргэжилтнүүдээс авсан зөвлөмжөөс 
эхлэн хоёр орны төлөвлөгөөний салбар дахь хамтын ажиллагааны эх 
үндэс тавигджээ хэмээн үзэж болохоор байна. Хэдийгээр ЗХУ-аас өгсөн 
зөвлөмжийн дагуу засвар хийж төлөвлөгөөгөө боловсруулдаг байсан 
ч нэг талаар улс орныхоо салбарын дотоод өвөрмөц онцлогт тохирсон, 
нөгөөтээгүүр УААА-н нэгдмэл байдлыг илэрхийлсэн нийтлэг шинж 
чанар бүхий манай орны эдийн засагт тохирсон үзүүлэлтүүдийг баталж 
чаддаг болжээ. 

Улсын нэгдсэн төлөвлөгөөг зохицуулах болон сайжруулах алхам 
нь дотооддоо болон гадаад улсуудтай хийгддэг байжээ. Тухайлбал, 
орон нутгийн төлөвлөгөөг сайжруулах семинарыг хийдэг байсны үр 
дүнд орон нутгийн төлөвлөлтийн ажлын түвшин, зохион байгуулалт 
сайжирч, улсын нэгдсэн төлөвлөгөөний урт болон дунд хугацааны 
цогцолбор программуудыг орон нутгийн төлөвлөгөөтэй зохицуулах, 
төлөвлөх туршлага хуримтлуулан хэрэгжүүлдэг байжээ. Харин ЭЗХТЗ-
ийн гишүүн улсуудын цогцолбор программтай манай төлөвлөгөөг 
уялдуулах нөлөөлөл, социалист интеграцийн хөтөлбөр зэрэгтэй 
уялдаж төлөвлөгөөг боловсруулах, зохицуулах талаар шат дараалсан 
арга хэмжээг авч байсан нь манай орны төлөвлөлтийн тогтолцоо 
боловсронгуй болоход нөлөөлж байжээ. ЗХУ-ын социалист загвар нь 
төлөвлөгөө боловсруулах, зохицуулах арга хэмжээнүүдээр дамжигдан 
манай улсын нийгэм эдийн засгийн бүхий л салбарт нэвтэрч байсныг 
илэрхийлж байна. 

Цаашид манай улсын нийгэм-эдийн засгийн суурь бүтэц болсон 
төлөвлөлтийн асуудлыг салбар бүрт нь задлан, судалж тодруулах нь 
түүхийн шинжлэх ухааны үүднээс чухал ач холбогдолтой тул энэ 
төрлийн судалгааг гүнзгийрүүлэн хийх шаардлагатай байна. 

